
E L A N
Quliyeva Səadət Namiq qızının adına verilmə tarixi 02.07.2015-ci il olan, 

115 04 66 44 nömrəli mənzil çıxarışı itdiyi üçün etibarsız sayılır.

Mərakeş Krallığının paytaxtı Rabat şəhə­
rində İslam Dünyası Universitetləri Fede­
rasiyasının (Federation of the Universities 
of the Islamic World – WORLD) 7-ci Baş 
Konfransı keçirilib. İslam Təhsil, Elm və 
Mədəniyyət Təşkilatının (ISESCO) mənzil 
qərargahında keçirilən tədbirdə UNEC-i 
Beynəlxalq əlaqələr və proqramlar üzrə 
prorektor, dosent Şahin Bayramov təmsil 
edib.
Konfransda ISESCO-nun Baş direktoru, 
eyni zamanda, FUIW-in baş katibi Dr.Əb­
düləziz Osman əl-Tuveycri Federasiyanın 
2014-2016-cı illər ərzindəki fəaliyyətinə 
dair geniş məlumat verib. O, 345 ali təhsil 
müəssisəsinin üzv olduğu Federasiyanın 
İslam dünyası ölkələri arasında qarşılıqlı 
faydalı əməkdaşlığın inkişafına xidmət 
edən əlaqələndirmə funksiyasını həyata 
keçirdiyini bildirib. Fərqli ali təhsil sistem­

lərini təmsil edən universitetlər arasında 
əlaqələrin inkişafında FUIW-in müstəs­
na rol oynadığını diqqətə çatdıran di­
gər çıxışçılar Federasiyanın fəaliyyətinin 
səmərəliliyinin artırılmasına dair təkliflər 
də irəli sürüblər.
İki gün davam edən tədbirdə aktiv işti­
rak edən Ş.Bayramov İslam sivilizasiya­
sının əsas mərkəzlərdən biri olan Azər­
baycan Respublikasında 2017-ci ilin ölkə 
başçısının müvafiq sərəncamı ilə “İslam 
Həmrəyliyi İli” elan edilməsini və 2017-
ci ilin mayında Bakı şəhərinin IV İslam 
Həmrəyliyi Oyunlarına ev sahibliyi edə­
cəyini diqqətə çatdırıb. O, tədbir iştirak­
çılarına İslam dəyərlərinin qorunması və 
mədəniyyətlərarası dialoqun inkişaf etdi­
rilməsi istiqamətində Azərbaycanda hə­
yata keçirilən çoxsaylı tədbirlər haqqında 
məlumat verib. Konfransda Federasiya 

üzvləri arasında təcrübə mübadiləsinin 
genişləndirilməsi, İslam dünyası univer­
sitetlərinin fəaliyyətinin qiymətləndiril­
məsi mexanizminin hazırlanması, İslam 
dünyasını əhatə edən elm, texnologiya 
və innovasiya platformasının yaradılma­
sı, ali təhsil müəssisələrinin yeni maliyyə 
mənbələrinə çıxış əldə etməsi və digər 
bu kimi mövzularda geniş fikir müba­
diləsi aparılıb.
Təşkilati məsələlərin də müzakirə olun­
duğu Konfransda FUIW-in İdarə Heyə­
tinin 2017-2019-cu illər üçün yeni tərkibi 
seçilib. 345 üzv arasından cəmi 15 uni­
versitetin daxil olduğu İdarə Heyətinə 
UNEC də seçilib. 
FUIW-in 7-ci Baş Konfransında Azər­
baycan Respublikasının Mərakeş Kral­
lığında fövqəladə və səlahiyyətli səfiri 
cənab Tarik Əliyev də iştirak edib.

2017-ci ilin yanvar ayında 
ölkədə fəaliyyət göstərən 
müəssisə, təşkilat və fər­
di sahibkarlar tərəfindən 
5233,1 milyon manatlıq 

və ya əvvəlki ilin müvafiq 
dövrünə nisbətən 0,8 faiz 
çox ümumi daxili məh­
sul istehsal edilmişdir. Bu 
barədə Dövlət Statistika 
Komitəsindən bildirilib.
Əlavə dəyərin 47,7 faizi 
sənayedə, 9,5 faizi ticarət; 
nəqliyyat vasitələrinin tə­
miri, 7,2 faizi nəqliyyat və 
anbar təsərrüfatı, 6,8 faizi 
tikinti, 2,7 faizi kənd təsər­

rüfatı, meşə təsərrüfatı və 
balıqçılıq, 2,5 faizi turist­
lərin yerləşdirilməsi və 
ictimai iaşə, 1,6 faizi infor­
masiya və rabitə, 15,9 faizi 
isə digər sahələrdə isteh­
sal edilmişdir. Məhsula və 
idxala xalis vergilər ÜDM-
in 6,1 faizini təşkil etmiş­
dir. Əhalinin hər nəfərinə 
düşən ÜDM 539,8 manata 
bərabər olmuşdur.

2016-cı il ərzində ölkənin 
qiymətli kağızlar bazarı ar­
tım nümayiş etdirmiş, pozi­
tiv kəmiyyət göstəriciləri ilə 
yanaşı, önəmli keyfiyyət də­
yişiklikləri qeydə alınmışdır.
Maliyyə Bazarlarına Nə­
zarət Palatasının yaydığı 
məlumata görə, 2016-cı ilin 
yanvar-dekabr ayları ərzin­
də qiymətli kağızlar bazarı 

2015-ci il ilə müqa­
yisədə 33% artaraq 
14,026 milyard ma­
nat təşkil etmişdir. 
Keçən il ərzində 
qiymətli kağızların 
ilkin bazarı 4,5 dəfə 
artaraq 8,669 milyard 
manata çatmışdır. 
Ümumilikdə, korporativ 
qiymətli kağızlar bazarı 2 

dəfədən, dövlət qiymətli ka­
ğızlar bazarı isə 40 dəfədən 
çox artmışdır.

Müasir şəraitdə ölkə iqtisadiyya­
tının modernləşdirilməsi strate­
giyasının həyata keçirilməsi üçün 
ərazilərdə istehsalın inkişafına 
investisiyaların cəlb edilməsi zə­
ruridir. İnvestorlar üçün bu cür la­
yihələrin cəlbediciliyinin yüksəldil­
məsi istiqamətlərindən biri sənaye 
parklarının formalaşması və inki­
şafıdır.  Belə ki, bu sənaye parkları 
rahat iş mühiti yaradır və yeni rəqa­
bətqabiliyyətli istehsalların təşkili 
üçün zəruri şəraiti təmin edirlər. 
Azərbaycanda son dövrlərdə neft­
dən əldə edilən gəlirlərin qeyri-
neft sektorunun inkişafına yönəl­
dilməsi istiqamətində çox mühüm 
və ardıcıl layihələr həyata keçiril­
mişdir. Müasir istehsal infrastruk­
turuna malik sənaye parklarının 
yaradılması ölkədə sənaye sahələ­
rinin və iqtisadiyyatın tarazlı inki­
şafının təmin edilməsinə, habelə 
istehsal sahələrinin və onun in­
novasiya istiqamətinin inkişafını 
nəzərdə tutan dövlət siyasətinin 
reallaşdırılmasına yönəldilmişdir. 
Sənaye parklarının yaradılması, 
həmçinin ölkənin qeyri-neft sekto­
runun davamlı inkişafı, ölkə iqti­
sadiyyatının ixrac qabiliyyətinin, 
eləcə də rəqabətqabiliyyətli, idxalı 
əvəz edən məhsulların istehsalı­
nın artırılması, ətraf rayonlarda 
məşğulluğun təmin edilməsi, in­
vestisiyaların və müasir texnologi­
yaların cəlb edilməsi kimi mühüm 
vəzifələrin yerinə yetirilməsi baxı­
mından xüsusilə əhəmiyyətlidir. 
Hazırda bu istiqamətdə işlər da­
vam etdirilir, beynəlxalq təcrübə 
daim öyrənilir və müvafiq norma­
tiv-hüquqi sənədlər hazırlanır.
Azərbaycan Respublikası Prezi-
dentinin 24 aprel 2013-cü il tarixli 
865 nömrəli Fərmanı ilə “Səna-
ye parkları haqqında Nümunə-
vi Əsasnamə” təsdiq edilmişdir. 
Adıçəkilən Fərmanla müəyyən 
edilmişdir ki, sənaye parkı  sa
hibkarlıq fəaliyyətinin həyata 
keçirilməsi üçün zəruri infrast-
ruktura və idarəetmə qurumları-
na malik olan, müasir texnologi-
yaların tətbiqi yolu ilə rəqabət 
qabiliyyətli məhsul istehsalı və 
xidmət göstərilməsi məqsədləri 
üçün istifadə edilən, sahibkarla-
rın səmərəli fəaliyyətinə və inki-
şafına kömək edən ərazidir.
Ölkədə sənaye parklarının yaradıl­
ması bir sıra dövlət proqramların­

da, o cümlədən Azərbaycan Res-
publikası Prezidentinin 2014-cü 
il 26 dekabr 964 nömrəli Sərənca-
mı ilə təsdiq edilmiş “Azərbaycan 
Respublikasında sənayenin inki-
şafına dair 2015-2020-ci illər üçün 
Dövlət Proqramı”nda nəzərdə 
tutulmuşdur. Bununla bağlı xa­
rici ölkələrin bu sahədəki müsbət 
təcrübəsinin ölkəmizdə tətbiqi is­
tiqamətində ardıcıl tədbirlər həya­
ta keçirilmişdir. 
Xarici ədəbiyyatda sənaye parkı­
na verilən tərifdən də göründüyü 
kimi, bu, sahəsi 20 000 kv metrdən 
az olmayan daşınmaz əmlak və in­
frastruktura malik olan və vahid 
operator tərəfindən idarə olunan 
obyektlər (sənaye parkının fəaliy­
yətini təmin edən torpaq sahələri, 
inzibati, istehsal, anbar və digər 
binalar) kompleksidir. Sənaye par­
kının yaradılması məqsədləri hər 
hansı ərazinin investisiya cəlbedi­
ciliyinin yüksəldilməsi və parkda 
biznesin inkişafının formalaşması­
dır. Daha ətraflı desək, bu məqsəd­
lər aşağıdakılardan ibarətdir:
– innovativ və yüksək texnologiyalar 
əsasında rəqabət qabiliyyətli səna-
ye istehsalının inkişafı, xidmətlərin 
göstərilməsi üçün münbit şəraitin ya-
radılması və bu sahədə sahibkarlığın 
dəstəklənməsi; 
– iqtisadiyyatın, o cümlədən qeyri-
neft sektorunun davamlı inkişafının 
təmin edilməsi;
– ölkənin yerli və xarici investisiyalar 
üçün əlverişliliyinin artırılması;
– əməkqabiliyyətli əhalinin istehsal 
sahəsində məşğulluğunun artırılması.
Ölkəmizdə uğurla həyata keçirilən 
sənayeləşmə siyasəti və Azərbay­
can Respublikasının Prezidenti 
İlham Əliyevin 26 dekabr 2014-
cü il tarixli Sərəncamı ilə təsdiq 
edilmiş “Azərbaycan Respublika­
sında sənayenin inkişafına dair 
2015-2020-ci illər üçün Dövlət 
Proqramı”nın icrasının nəticəsidir 
ki, Dövlət Proqramı çərçivəsində 
sənaye parkları və məhəllələrinin 
yaradılması istiqamətində böyük 
işlər görülmüşdür. Belə ki, Döv­
lət Proqramı ölkədə sənayeləşmə 
prosesinin sürətləndirilməsi baxı­
mından xüsusi əhəmiyyət kəsb 
edir və hazırda uğurla icra olunur. 
Dövlət Proqramında qeyd olunan 

məqsədlərə nail olmaq üçün möv­
cud istehsal sahələrinin genişlən­
dirilməsi və yeni sahələrin yara­
dılması, qeyri-neft sənayesinin 
ixrac potensialının artırılması, el­
mtutumlu və innovativ istehsalın 
inkişaf etdirilməsi, sənaye zonala­
rının və klasterlərinin yaradılması 
və s. nəzərdə tutulur. 
Qeyri-neft sənayesinin davamlı 
inkişafında, sahibkarlıq fəaliyyə­
tinin genişləndirilməsində, xüsu­
silə də kiçik və orta sahibkarlığın 
inkişafında və məşğulluqda səna­
yenin xüsusi çəkisinin artırılma­
sında sənaye parkları və sənaye 
zonaları mühüm əhəmiyyət kəsb 
edir. Müasir infrastruktura malik, 
qabaqcıl texnika və texnologiya­
lar tətbiq olunmaqla yaradılan 
Sumqayıt, Balaxanı, Mingəçevir 
və Qaradağ sənaye parkları, Neft­
çala sənaye məhəlləsi rəqabətqabi­
liyyətli və idxalı əvəz edən məhsul 
istehsalının genişləndirilməsi, ix­
rac qabiliyyətinin artırılması, in­
vestisiyaların və müasir texnologi­
yaların cəlb olunması baxımından 
da önəmlidir. Sənaye parklarına 
və məhəllələrinə sahibkarlar tərə­
findən böyük maraq göstərilir. 
Təkcə Sumqayıt Kimya Sənaye 
Parkında rezidentlər tərəfindən 
istehsal müəssisələrinin qurulma­
sına 1 mlrd. manatdan çox investi­
siya yatırılmışdır. Qaradağ Sənaye 
Parkının rezidenti olan “Bakı Gə­
miqayırma Zavodu” MMC tərə­

findən müqavilə dəyəri 40 mln. 
ABŞ dolları olan sifariş əsasında 
yarımdalma qazma qurğusunun 
pantonlarının tikintisi başa çat­
dırılaraq təhvil verilib. Ölkəmiz­
də “yaşıl biznes”in inkişafında 
əhəmiyyətli olan Balaxanı Səna­
ye Parkına rezidentlər tərəfindən 
ilkin mərhələdə 10 mln. manat­
dan artıq investisiya yatırılmışdır. 
Neftçala Sənaye Məhəlləsində inf­
rastruktur şəbəkəsi yaradılmışdır. 
Ölkənin digər rayonlarında da sə­
naye məhəllələrinin yaradılması 
istiqamətində müvafiq tədbirlər 
görülür. 

Cənubi Qafqazın ilk kimya
sənaye parkı  

Azərbaycanda innovativ sənaye 
quruculuğunun irimiqyaslı la­
hiyəsi kimi Sumqayıt Kimya Sə­
naye Parkında investorlar üçün ən 
münasib işgüzar şərait mövcud­
dur. Bu müəssisə ölkədə innovativ 
və yüksək texnologiyalar əsasında 
rəqabətqabiliyyətli sənaye istehsa­
lının inkişafı üçün münbit şərait 
yaratmaq, bu sahədə sahibkarlığı 
dəstəkləmək, qeyri-neft sektoru­
nun davamlı inkişafını təmin et­
mək və əhalinin istehsal sahəsində 
məşğulluğunu artırmaq məqsədi 
ilə Azərbaycan Respublikası Pre­
zidentinin 2011-ci il 21 dekabr ta­
rixli 548 nömrəli Fərmanı ilə yara­
dılmışdır. Sumqayıt Kimya Sənaye 
Parkının ərazisində neft-kimya 
və digər prioritet sənaye sahələri 

üzrə rəqabətqabiliyyətli məhsul­
ların (işlərin, xidmətlərin) isteh­
salı və emalı müəssisələrinin ya­
radılması nəzərdə tutulmuşdur. 
Sumqayıt Kimya Sənaye Parkının 
ərazisi 295,62 hektar təşkil edir.
Parkın sənaye zonasında kimya 
sənayesi, tikinti sənayesi və digər 
sənaye sahələri üzrə müəssisələrin 
– parkın rezidentlərinin fəaliyyət 
göstərməsi üçün böyük imkanlar 
yaradılır. Burada inzibati bina, Sər­
gi-Konfrans Kompleksi, Peşə Təh­
sil Mərkəzi, laboratoriya binası, 
emalatxanalar, Uşaq Baxım Mərkə­
zi, açıq və qapalı idman meydança­
ları, Sağlamlıq Mərkəzi, Yataqxana 
Kompleksi, həmçinin rezidentlər 
və işçilərə xidmət edəcək digər ob­
yektlər fəaliyyət göstərəcəkdir.
Hazırda parka yeni rezidentlərin 
cəlb edilməsi istiqamətində poten­
sial investorlarla danışıqlar apa­
rılır. Belə ki, əczaçılıq məhsulları, 
texniki qazların istehsalı, kimyəvi 
maddələrin istehsalı sahələri üzrə 
fəaliyyət göstərən şirkətlər parkda 
yer almaq marağında olduqlarını 
bildirirlər. 
Sumqayıt Kimya Sənaye Parkının 
artıq 9 rezidenti var və bu rezi­
dentlər tərəfindən sənaye parkına 
1,1 milyard dollardan çox inves­
tisiyanın qoyulması, həmçinin 
2200 iş yerinin yaradılması göz­
lənilir. Bunlar “Azertexnolayn” 
MMC, “SOCAR Polymer” MMC, 
“Azerbaijan Fibro Cement” MMC, 
“AzerFloat” QSC, “Baku Non 
Ferrous and Foundry Company” 
MMC, “SİKA” MMC, “MST Engi­
neering” MMC, “Aqrokimya Azər­
baycan” MMC və “Alco Lubricant 
Company” MMC-dir.
“Sumqayıt Kimya Sənaye Parkı” 
MMC-nin direktor müavini Zaur 
Məmmədovun sözlərinə görə, 
“Sumqayıt Kimya Sənaye Parkı 
10-a yaxın şirkətdən təklif alıb. Bu 
təkliflər yalnız Sumqayıt Kimya 
Sənaye Parkı üçün deyil, ümu­
milikdə Azərbaycan iqtisadiyyatı 
üçün vacibdir. İlk növbədə əczaçı­
lıq sahəsini qeyd etmək istəyirəm. 
Bilirsiniz ki, artıq İranın “Da­
rou Pakhsh” şirkəti ilə Anlaşma 
Memorandumu imzalanıb. Me­
morandumun şərtlərinə əsasən, 
Sumqayıt Kimya Sənaye Parkında 

istehsalat müəssisəsi yaradılacaq. 
Bundan başqa, əczaçılıqla məşğul 
olan digər şirkətlər də Sumqa­
yıt Kimya Sənaye Parkına maraq 
göstərir. Hazırda danışıqlar aparı­
lır və biz ümid edirik ki, çox yaxın 
zamanda daha bir rezidentimizi 
qəbul edəcəyik. Eyni zamanda, aq­
rar sahə çox mühüm bir istiqamət­
dir. Biz müxtəlif çeşidli gübrələrin 
istehsalı ilə məşğul olan şirkətlər­
dən təkliflər almışıq. Hazırda tək­
liflər qiymətləndirilir”.
2017-ci il yanvarın 25-də Azər­
baycan Prezidenti İlham Əliyev 
Sumqayıt Kimya Sənaye Parkı­
nın ərazisinin genişləndirilməsi 
haqqında sərəncam imzalayıb. Bu 
sərəncamla ölkədə qeyri-neft sek­
torunun davamlı inkişafının təmin 
edilməsi, sahibkarlığın dəstəklən­
məsi, sənayeləşmənin prioritet is­
tiqamətləri üzrə özəl investisiya 
fəaliyyətinin təşviqi, müasir texno­
logiyalara əsaslanan rəqabətqabi­
liyyətli sənaye istehsalının təşkili 
və əhalinin istehsal sahəsində məş­
ğulluğunun artırılması məqsədilə 
Nazirlər Kabinetinə İqtisadiyyat 
Nazirliyi, Əmlak Məsələləri Döv­
lət Komitəsi, Dövlət Neft Şirkəti, 
“Azərenerji” Açıq Səhmdar Cə­
miyyəti və Sumqayıt Şəhər İcra 
Hakimiyyəti ilə birlikdə Sumqayıt 
Kimya Sənaye Parkının fəaliyyəti 
üçün Sumqayıt şəhərinin Bakı-Qu­
ba yolunun 37-ci kilometrliyində 
yerləşən 170,75 hektar torpaq sahə­
sinin qanunvericiliyə uyğun olaraq 
“Sumqayıt Kimya Sənaye Parkı” 
Məhdud Məsuliyyətli Cəmiyyəti­
nin daimi istifadəsinə verilməsinin 
təmin edilməsi ilə bağlı üç ay müd­
dətində tədbirlər görmək və bu 
barədə Azərbaycan Prezidentinə 
məlumat vermək, bu sərəncamdan 
irəli gələn digər məsələləri həll et­
mək tapşırılıb. 
Əminik ki, dövlətimizin başçısının 
müvafiq fərmanları ilə texnopark­
larda müasir istehsal sahələrinin is­
tifadəyə verilməsi ölkə iqtisadiyya­
tının gücləndirilməsinə, rəqabətə 
davamlı və keyfiyyətli məhsulların 
istehsal edilməsinə geniş imkanlar 
açaçaqdır. Belə texnoparklar həm 
də rəqabətədavamlı məhsul isteh­
sal etməklə Azərbaycanda gedən 
iqtisadi inkişaf proseslərinə mü­
hüm töhfə verəcəkdir. 

Yeganə MƏMMƏDOVA

Yazı Azərbaycan Respublikasının Prezidenti yanında Kütləvi İnformasiya Vasitələrinin İnkişafına Dövlət Dəstəyi Fondu 
tərəfindən maliyyələşdirilən “Azad sahibkarlığın və liberal iqtisadiyyatın təşviqi” layihəsi çərçivəsində çap olunub.

Sənaye parkları sahibkarlığa dəstək sisteminin elementləri kimi 
(Sumqayıt Kimya Sənaye Parkının timsalında)


